Орденлы лачын
Һәр ел саен Ватаныбыз апрель аенда космоска Юрий Гагаринның очуын  зурлап билгеләп үтә. 60-70 елларда космонавтлар геройлар рәтендә йөргәннән, яшь буын вәкилләре аларга ошарга тырышып яшәгәннәр. Ә 30-40 елларда совет яшьләренең төп хыяллары очучы булу, самолетны егәрләү булган. Летчиклар турында күп кенә кинофильмнар төшерелгән, әсәрләр язганнар, җырлар җырлаганнар. Татар авылыннан чыккан егетнең очучы булуы фантастика дәрәҗәсендә саналган. Ничек кенә булмасын андый очраклар күзәтелгән, милләтешләребез дә күктә очып батырлыклар кылганнар. Шулардан берсе Югары Тегермәнлек егете – Низамов Имаметдин. Бу якташыбыз турында мәгълүмат матбугатта күренмәде әле, аның батырлыгы турында райондашларыбыз да белми торгандыр. Сугыш чорында күп кенә ак таплар күп булган кебек, район тарихында булган бу күренешнең берсен ачыклап күрсәтәсем килә. Соңгы дистә еллар эзләнү нәтиҗәсендә бу батыр якташыбыз турында күп кенә материаллар җыелды. 1980 еллар ахырында башланган бу эш быел тәмамланды дияргә була. 

Низамов Имаметдин Югары Тегермәнлек авылында туып үскән егет. 1919 елда ул дөньяга аваз сала, ләкин яшьтән ятим калып әбисе Хисамиева Латыйфа тәрбиясендә үсә. 1933 елда авылда җидееллык мәктәп ачылгач укуын шунда дәвам итә. 1935 елның 24 апрелендә  колхозга керүе турында Татарстан Милли архивының 6901 фондының 1 тасвирламасының 12 эш кенәгәсендә күрергә мөмкин. Хуҗалык кенәгәсендә ул 48 номер белән кертелгән. Тарих белән кызыксынган авылдашлар моның турында 2008 елда чыккан “Югары Тегермәнлек: совет чоры” исемле китабымның 68 нче битендә күрә алалар. Җидеелык мәктәпне тәмамлаганнан соң (бу 1934 ел булса кирәк)  Имаметдин укытучылар хәзерләү курсында белем ала. Кызганычка каршы Чистайдамы, яки Казанда булганмы икәнлеген ачыклый алмадым. Бу уку йортын тәмамлагач Сатлыган мәктәбендә балалар укыта. 1937 елда яше җитү сәбәпле армия сафларына алына, хәрби-һава көчләрендә хезмәт итә. Бөек Ватан сугышының беренче көннәреннән үк һава бәрелешләрендә катнаша. 742 номерлы бомбардировщиклар полкы составында старшина дәрәҗәсендә укчы-радист вазыйфасын башкара. 

Әлеге полкның кайда хәрәкәт иткәнен, нәрсә белән шөгыльләнгәнен, ягъни авылдашыбызның Советлар Союзының кайсы ноктасында сугыш алып барганын соңгы арада гына белә алуга ирештем. Бу армия берләшмәсе 1941 елның декабреннән 1942 елның 367 “А” номеры белән йөртелгән. Бу вакытта полк командиры майор Н.Е.Сергиенко булуы билгеле. 1942 елның сентябрендә аны майор, соңрак подполковник Павел Иванович Кулиш алмаштыра. 13 Пе-2 самолетыннан торган бу полк 1942 елның июненнән 5 Армия составына керә. Әлеге берләшмә 1942 елның августына кадәр Евпатория-Саки-Симферополь-Перекоп-Бердянск-Мариуполь-Таганрог рубежында разведка алып бара. Шул ук вакытта дошман тылына рейдлар үткәреп, дошман линяләрен бомбага тоткан. 1942 елның августында, фашистлар Төньяк Кавказга һөҗүм алып барганда очучылар  самолетларын Армавир һәм Майкоп шәһәрләрендә урнашкан аэродромнардан күтәргәннәр. 1942 елның икенче яртысында полк 8 саолетын югалта. Шуларның берсендә якташыбыз Низамов Имаметдин дә була. Ул 1942 елның 30 октябрендә һәлак була. Аңа кадәр үк инде ул үзенең исемен мәңгеләштергә була инде. Һава сугышларында батырлыклары өчен ул 1942 елда Ленин  ордены белән бүләкләнә. Бу югары бүләкне аңа Мәскәү Кремлендә СССР Югары Советының президиум җитәкчесе М.И.Калинин тапшыра. Бу вакыйга “Кызыл Татарстан” газетасында да урын ала. Бу чор өчен шушындый бүләк алу, аның Ватаныбызның йөрәгендә зур җитәкче тарафыннан тапшырылу, республика матбугатында басылып чыгуы игътибарга бик тә лаеклы. Бөек Ватан сугышы башында әлеге күренеш зур вакыйга була.

Соңрак авылдашлар истәлелеге буенча, Имаметдин үлгәннән соң Югары Тегермәнлеккә Латыйфа әбигә фронттан зур бүләкләр кайта. Бу шушы орден белән бәйле дип уйларга кала. Совет чорында Ленин ордены Советлар Союзы Герое исеменнән кала иң зур бүләкләрнең беренчесе була. Авылдашыбызның сугыш башында  ук әлеге орден белән бүләкләнүе район тарихында да зур күренеш дип исәпләргә кирәк. Төбәгебез тарихында Низамов Имаметдин кебек шәхесләр ул чорда бик аз булган шул, ә сугышта батырлыклар өчен Ленин ордены белән бүләкләнүчеләр бармак белән генә санарлык.

Эзләнү эшенең аның дәвамы бар. Әлеге героебыз турында да өстәмә материаллар табылып тора. Низамов Имаметдин турында район газетасында мәкаләм басылып чыккач авылдашларым очучының Ленин орденына кадәр Кызыл Байрак ордены белән бәүләкләнергә тиешлеге турында хәбәр иттеләр. Мин тагын архивка киттем. Авылдашлар ялгышмаганнар булып чыкты. “Кызыл Татарстан” газетасының 1941 елның 10 июлендә чыккан 160 нчы номерлы санында югары бүләкләргә ия булган сугышчылар исемлегендә авылдашымның исеме очравы мине канатландырды. 1941 елның 8 июле карары белән “Германия фашизмына каршы көрәш фронтында командованиенең хәрби заданиеләрен үрнәк булырлык итеп үтәгән өчен һәм шул ук вакытта батырлык һәм кыюлык күрсәткәне өчен” Низамов Имаметдин Сугышчан Кызыл байрак ордены белән бүләкләнә. Карарга СССР Югары Советы Президиумы рәисе М.Калинин һәм сәркатип А.Горкин кул куйган. Авылдашыбыз беренче һава сугышларында батырлыклар күрсәткән ләбаса. Аның ике югары орден белән бүләкләнүе миндә зур горурлык хисе уятты.

